
Börnin, tíminn og tækifærin

EIN stærsta gleðistund í lífi hvers foreldris er fæðing barns.

	

	Morgunblaðið/Jim Smart

	SAMAN-hópurinn telur að þeim tíma, sem foreldrar eyða með börnum sínum, sé vel varið. 


EIN stærsta gleðistund í lífi hvers foreldris er fæðing barns. Á því augnabliki virðist okkur oft sem við eigum fyrir höndum langan tíma og óteljandi tækifæri til að sýna barninu okkar ómælda umhyggju, veita því handleiðslu og miðla þeim gildum sem við viljum leggja áherslu á í uppeldinu. 

Því miður vöknum við stundum upp við að tíminn hefur hlaupið frá okkur í iðu hversdagsleikans. Í nútímaþjóðfélagi með tilheyrandi hraða, breytingum, möguleikum og ómældu áreiti er hætta á að við missum sjónar á því hvað er mikilvægt og hvað ekki. Óteljandi aðilar keppast við að segja okkur hvað okkur á að finnast, hvernig við eigum að líta út, hvað við eigum að gera, hvernig við eigum að lifa. 

SAMAN-hópurinn er samstarfshópur um forvarnir sem stuðla að velferð barna. Í hópnum er fólk sem vinnur með og fyrir börn og unglinga, jafnt frjáls félagasamtök sem og opinberir aðilar. Tengist sú vinna einkum forvörnum, uppeldi, menntun og meðferðar- og ráðgjafarúrræðum. Meginmarkmiðið með starfi hópsins er að vinna saman að því að styðja og styrkja foreldra í uppeldishlutverkinu. Í sumar hefur hópurinn lagt áherslu á gildi samverustunda fjölskyldunnar. Rannsóknir hafa sýnt að samvera barna og foreldra dregur verulega úr líkum á því að börn leiðist út í neyslu vímuefna. Þetta er staðreynd sem við foreldrar ættum að hafa í huga þegar við tökum ákvarðanir um hvernig við verjum tíma okkar. 

Sumarið er vissulega tími tækifæranna. Tækifæri til að njóta íslenskrar náttúru og menningar og alls þess sem hún hefur upp á að bjóða. Tækifæri til að fara gönguferð í fjörunni, með nestiskörfu á Þingvöll, tína ber í Heiðmörk, fara í fjallgöngu, búa til mat saman. Tækifæri til að verja dýrmætum tíma með þeim sem eru okkur dýrmætust af öllu, börnunum okkar. 

Við berum ábyrgð á börnunum okkar í a.m.k. 18 ár. Það er sá tími sem við höfum til þess að undirbúa þau til að axla ábyrgð á eigin lífi, hamingju og velferð. Tími okkar er takmörkuð auðlind, verum okkur meðvitandi um hvernig við nýtum hann. 

